
2014 წლის 30 მაისს 15:00 საათზე შრომის, ჯანმრთელობისა და სოციალური დაცვის სამინისტროს დაავადებათა კონტროლისა და საზოგადოებრივი ჯანმრთელობის ეროვნული ცენტრში ,,მსოფლიო დღის თამბაქოს გარეშე“  აღსანიშნავად გაიმართება შეხვედრა სლოგანით
თამბაქოს ნაწარმზე გადასახადის ზრდის გზით
ავადობისა და სიკვდილობის შემცირება
შეხვედრაში მონაწილეობას მიიღებენ შრომის, ჯანმრთელობისა და სოციალური დაცვის  სამინისტროს და დაავადებათა კონტროლისა და საზოგადოებრივი ჯანმრთელობის ეროვნული ცენტრის ხელმძღვანელი პირები. 
შეხვედრა დაესწრებიან როგორც საქართველოს მთავრობისა და პარლამენტის მაღალი დონის, ასევე   სამინისტროების, საერთაშორისო და არასამთავრობო ორგანიზაციების წარმომადგენლები.
ყოველწლიურად, 31 მაისს, ჯანმრთელობის მსოფლიო ორგანიზაცია და მისი პარტნიორი ორგანიზაციები აღნიშნავენ დღეს „მსოფლიო თამბაქოს გარეშე“. ამ დღის აღსანიშნავად კიდევ ერთხელ ხდება თამბაქოს მოხმარებასთან დაკავშირებული ჯანმრთელობის რისკების ხაზგასმა და თამბაქოს მოხმარების შემცირებისაკენ მიმართული ეფექტური პოლიტიკის განხორციელების ადვოკატირება. თამბაქოს მოხმარება მსოფლიოში ერთადერთი ყველაზე უფრო თავიდან აცილებადი სიკვდილის მიზეზია, თუმცა ამჟამად მსოფლიოს მოსახლეობის სიკვდილობის 10% სწორედ ამ მზეზითაა გამოწვეული. 
ჯანმრთელობის მსოფლიო ორგანიზაციის მონაცემებზე დაყრდნობით, საქართველოში თამბაქოსაგან გამოწვეული დაავადებებით ყოველწლიურად 9 000-დან 11 000-მდე ადამიანი იღუპება, მათ შორის 3 000-მდე პასიური მოწევის მსხვერპლია. ყოველწლიურად იყიდება 10 მილიარდი ღერი (0.5 მილიარდი კოლოფი), რაც დაახლოებით 0.58 მილიარდ ლარს შეადგენს.
არაგადამდები დაავადებების რისკ–ფაქტორების კვლევის[footnoteRef:1], რომელიც ჩატარდა ჯანმრთელობის მსოფლიო ორგანიზაციის STEPS (WHO STEPwise approach to NCD Surveillance) მეთოდოლოგიის სტანდარტიზებული ინსტრუმენტების გამოყენებით, შედეგების მიხედვით ამჟამად თამბაქოს რომელიმე პროდუქტს (მოსაწევს და უკვამლოს) მოიხმარს რესპონდენტთა 30.3% (მამაკაცების 55.5% და ქალების 4.8%). ასაკობრივი ჯგუფების მიხედვით მოწევა ყველაზე მეტად 25-44 წლის ასაკშია გავრცელებული (36.1%). ყველაზე დაბალია 55-64 წლის პირებს შორის. დამაფიქრებელია ის, რომ 18-24 წლის მამაკაცების 45.2% მწეველია.  [1:  http://www.ncdc.ge/index.php?do=fullmod&mid=343] 

2008 წელს განხორციელებული თამბაქოს, ალკოჰოლისა და სხვა ნარკოტიკების მოხმარება 16 წლის ქართველ მოსწავლეებში ევროპის ალკოჰოლისა და სხვა ნარკოტიკების სასკოლო პროექტის[footnoteRef:2] (European School Project on Alcohol and Other Drug - ESPAD) კვლევის შედეგების მიხედვით 16 წლის მოზარდთა 50%-ს ერთხელ მაინც მოუწევია სიგარეტი, 16% ეწეოდა ბოლო 30 დღის განმავლობაში და 12% რეგულარული მწეველია. მოზარდთა 1.1% დღეში 20 ან მეტ ღერ სიგარეტს ეწევა. 60%-თვის სიგარეტის ყიდვა ადვილია. 30% თამბაქოს მოიხმარს 13 წლის და უმცროსი ასაკიდან, ხოლო 10% - 9 წლის და უმცროსი ასაკიდან. 13 წლამდე თამბაქოს ყოველდღიურად მოიხმარს 4.3%. მოზარდთა 87% აცხადებს, რომ მათი მეგობარი ეწევა. [2:  http://www.ncdc.ge/uploads/publications/The_Alcohol_and_Other_Drug_Use_in_Georgian_Students_2009.pdf ] 

თამბაქოს კონტროლის ჩარჩო კონვენციის იმპლემენტაციისა და მონიტორინგის ცენტრის 2008 წლის მონაცემების მიხედვით, მწეველობის გავრცელება ქალებში 18-21% შეადგენს და სახეზეა მზარდი ტენდენცია რეპროდუქციული ასაკის ქალბატონებს შორის, რომელიც ბოლო 7 წლის განმავლობაში 2,5-ჯერ გაიზარდა.
ქალთა რეპროდუქციული ჯანმრთელობის 2010 წლის კვლევის[footnoteRef:3] შედეგების თანახმად 15-დან 49 წლამდე ასაკის ქალთა მხოლოდ 8%-მა მიუთითა, რომ ეწევა ან ოდესმე მოუწევია თამბაქო; აქედან 6% იყო მწეველი, ხოლო 2% - წარსულში მწეველი. ქალაქად მცხოვრები ქალები უფრო ხშირად ეწეოდნენ (9%); ასევე ეწეოდა თბილისელი ქალების 13% და სოფლად მცხოვრები ქალების 2%. მიუხედაცად იმისა, რომ გამოკითხულ ქალთა უმეტესობა არ ეწეოდა, ყოველი ორი ქალიდან ერთმა აღნიშნა, რომ ისინი იმყოფებიან პასიური მოწევის მაღალი რისკის ქვეშ როგორც სახლში, ასევე სამსახურში.  [3:  http://www.ncdc.ge/uploads/publications/angarishebi/GERHS-10_Final%20Report_GEO.pdf ] 

წელს თამბაქოს საწინააღმდეგო მსოფლიო დღე ეძღვნება ავადობისა და სიკვდილობის შემცირებას თამბაქოს ნაწარმზე გადასახადის ზრდის გზით. 
[bookmark: _GoBack]ჯანმრთელობის მსოფლიო ორგანიზაციის თამბაქოს კონტროლის ჩარჩო კონვენციის მე-6 მუხლის რეკომენდაციით, ჯანმრთელობის მიზნებიდან გამომდინარე, თამბაქოზე არსებული მოთხოვნის შემცირების ერთ-ერთი ყველაზე ეფექტური ზომაა თამბაქოს ნაწარმზე ისეთი სატარიფო და საგადასახადო პოლიტიკის გატარება, რომელიც ორიენტირებულია თამბაქოზე ხელმისაწვდომობის შემცირებაზე. 
არსებობს მოსაზრება იმის შესახებ, რომ თამბაქოზე საგადასახადო ზომების მატება, ქმნის უკანონო ვაჭრობის გაზრდის საფრთხეს. ამასთან დაკავშირებით მსოფლიო მასშტაბით არაერთი ეკონომიკური შეფასება გაკეთებულა, რომელთა მიხედვითაც თამბაქოს ნაწარმზე აქციზის მატება არ იწვევს უკანონო ვაჭრობის ზრდას და პირიქით, დადებითი გავლენა აქვს ქვეყნის საბიუჯეტო შემოსავლებზე.
ბოლო ერთი წლის განმავლობაში ქვეყანაში შეიქმნა თამბაქოს კონტროლის ღონისძიებების გაძლიერების მრავალსექტორული სახელმწიფო კომისია საქართველოს პრემიერ მინისტრის თავმჯდომარეობით, რომელშიც გაერთიანებულია 10 სამინისტროს პირველი პირი.
დაავადებათა კონტროლის და საზოგადოებრვი ჯანმრთელობის ეროვნული ცენტრის, როგორც კომისიის სამდივნოს მიერ სახელმწიფო კომისიის სამუშაო ჯგუფთან მჭიდრო თანამშრომლობით შეიქმნა და საქართველოს მთავრობის დადგენილებით დამტკიცდა თამბაქოს კონტროლის სახელმწიფო სტრატეგია (მთავრობის დადგენილება N196; 30 ივლისი, 2013) და სტრატეგიის 5 წლიანი სამოქმედო გეგმა (მთავრობის დადგენილება N304; 29 ნოემბერი, 2013).
მთავრობის სხდომაზე განსახილველად წარდგენილია ცვლილებათა პროექტები შემდეგ კანონებზე: საქართველოს კანონი თამბაქოს კონტროლის შესახებ, საქართველოს კანონი  რეკლამის შესახებ, საქართველოს კანონი მაუწყებლობის შესახებ, საქართველოს ადმინისტრაციულ  სამართალდარღვევათა კოდექსი, საქართველოს  საგადასახადო  კოდექსი.

